1733 Hítardalsannáll:  Vetur til lands hinn allrabezti í elztu manna minni, svo að þann vetur kom enginn snjór, fyrir utan eina viku um þorrakomu, svo varla þurfti að taka snjóreku frá húsdyrum, kom aldrei fjúkdagur, og fáir þeir dagar, sem eigi væri nautpeningi út beitandi í sumum stöðum, og víða ekki lömb á hey tekin. Vorið hið bezta. Mjólkurkýr lágu úti í fjórðu viku sumars. Tún víða slæg í fardögum og kúpeningur nærri fullgræddur. Sumarið eitt hið bezta sunnan og vestan á landinu. Grasvöxtur á túnum og valllendi hinn mesti og heynýting góð, en í Ísafjarðar-, Stranda- og Húnavatnssýslum, þeim kanti landsins, sem liggur næst norðurhafinu, bæði grasbrestur og heyjaónýting af hafíssudda og þokum, hann þó eigi landfastur. Haustið og veturinn fram að sólstöðum stórviðra- regna- og rosasamt. Fyrir norðan og vestan komu stórfjúk fyrir vetur, og urðu víða fjárskaðar og aptur í áhlaupa fjúkbyl þann 7. Nobembris.     
Hvammsannáll: Vetur frá jólum hinn bezti, með nægum jörðum. Vorið líka gott, ogsvo sumarið, með grasvexti og heyskap í betra lagi. ... Yfir 30 manns deyja á útmánuðum, nefnilega 16 menn af kóngsins áttæring, sem á sunnudag fór frá Bessastöðum, og ætluðu á Suðurnes. 15 Februarii 3 menn af skipi frá Stórahólmi í Leiru; 2 menn ... af ferju í Hvítá, 6 menn í landtöku í Kvíaós frá Krossnesi í Eyrarsveit, 2 menn af bát, sem ætluðu fram í eyjar frá Arnarbæli á Skarðsströnd, 4 menn, að sagt er, af bát á Akranesi. Á Höfða í Eyrarsveit brotnuðu 2 skip af veðri, item allur skipastóll í Mýrdal austur við Dyrhóla, 7 áttæringar. ... Þann 6. og 7. Novembris kom mikið kafald. Þá dó maður ... vestan við Gilsfjörð. Víða hraktist og hrófnaði af  sauðfé; vel 100 fjár dó þá í Hvammssveit og í Laxárdal 100. Vetrarfar varð óstöðugt.        

Mælifellsannáll: Vetur þessi var einhver hinn æskilegasti, svo afleið með góðviðrum og þíðum eða hægu frosti. ... Þá var sumar æskilegt með góðum grasvexti ... . Það sumar heyjaðist sæmilega, en um haustið skemmust hey af votviðrum og þoku sumsstaðar.  ... Það haust var mjög óstöðug veðurátta allt til sólhvarfa, stillti  þá til allt til nýársins. 

